
2 fevral 2020-ci il, bazar6

Prezident İlham Əliyev 2019-cu ilin 
yekunlarına həsr edilmiş müşavirədə 
bu məqamları xüsusilə qabardaraq 
dedi ki, keçən il bizim beynəlxalq 
mövqelərimiz daha da möhkəmlənmişdir. 
Azərbaycanda bir neçə mötəbər 
beynəlxalq tədbir keçirilmişdir ki, onlar 
da ölkəmizin dünyadakı mövqeyini həm 
əks etdirir, həm də möhkəmləndirir. 
Dövlət başçımız xatırlatdı ki, Azərbaycan 
dünya müstəvisində çox etibarlı tərəfdaş 
kimi tanınır və bizim beynəlxalq gücü-
müz də ildən-ilə artır. Azərbaycanın öz 
qonşuları ilə çox möhkəm və qarşılıqlı 
maraqlar əsasında formalaşmış əlaqələri 
mövcuddur: “Bu əlaqələr keçən il daha 
da möhkəmləndi. Eyni zamanda, keçən 
il Azərbaycana Avropa İttifaqı Şurasının 
prezidentinin səfəri Avropa İttifaqı ilə 
Azərbaycan arasındakı əlaqələri də əks 
etdirir. Bu səfər bu əlaqələrə böyük töhfə 
vermişdir”. 

Xatırladaq ki, dövlət başçımız həmin 
müşavirədə işğalçı ölkə rəsmisinin 
Ermənistanı Azərbaycanla müqayisə 
etmək kimi absurd cəhdinə münasibət 
bildirərkən demişdir ki, 2016-cı ildə 
Ermənistan dinc Azərbaycan əhalisinə 
qarşı hərbi təxribat törədib və bu təxribat 
nəticəsində bir neçə dinc vətəndaş 
həlak olub. Onların arasında uşaqlar da 
olub: “Azərbaycan buna cavab olaraq 
uğurlu əks-hücum əməliyyatı keçirərək 
Ağdərə, Füzuli, Cəbrayıl rayonlarının 
bir hissəsini, minlərlə hektar torpağı 
işğalçılardan azad etdi və o torpaqlarda 
Azərbaycan bayrağı ucaldıldı. Bu, bizim 
hərbi qələbəmiz idi. Növbəti hərbi qələbə 
2018-ci ildə təmin edilmişdir. Uğurlu 
Naxçıvan əməliyyatı nəticəsində 10 
mindən çox hektar ərazi işğalçılardan, 
erməni silahlı qüvvələrindən təmizləndi 
və bir neçə önəmli strateji yüksəklik 
azad edildi. Bu yüksəkliklər imkan verir 
ki, biz Ermənistanın strateji kommuni-
kasiyalarına tam nəzarət edə bilək. Bu, 
bizim ikinci hərbi qələbəmiz idi”.

Təbii ki, bütün bunlar Azərbaycan 
dövlətinin və xüsusən, Silahlı 
Qüvvələrimizin Ali Baş Komandanı İlham 
Əliyevin ordu quruculuğuna, müdafiə 
sistemimizin təkmilləşdirilməsinə, hərbi 
hissələrin maddi-texniki bazasının 

möhkəmləndirilməsinə, əsgər və 
zabitlərin peşəkarlığının artırılmasına 
göstərdiyi qayğı və diqqətin nəticəsidir.

Dövlət başçımızın həmin qayğı və 
diqqətinə görədir ki, Azərbaycan Ordu-
su bu gün dünyanın ən güclü orduları 

reytinqində 52-ci, Ermənistan isə 96-cı 
yerdədir. Bu müqayisəni dilə gətirən 
dövlət başçımız xatırlatdı ki, hava gücü 
üzrə Azərbaycan 63-cü, Ermənistan 86-cı 
yerdədir. Dəniz gücü üzrə Azərbaycan 
67-ci yerdədir, Ermənistanda dəniz 
yoxdur. Tank gücü üzrə Azərbaycan 
32-ci, Ermənistan 78-ci yerdədir. Pre-
zident məxsusi olaraq xatırlatdı ki, bu 
müqayisələri biz aparmamışıq: “Mənbə 
“Global Firepower 2019”- un hesabatıdır”.

Prezident İlham Əliyev Dünya 
Azərbaycanlılarının Həmrəylik Günü 
və Yeni il münasibətilə Azərbaycan 

xalqına təbrikində də bu məsələlərə 
münasibət bildirdi və dedi ki, 
Ermənistan– Azərbaycan, Dağlıq 
Qarabağ münaqişəsi ilə bağlı bizim 
mövqeyimizdə heç bir dəyişiklik yox-
dur. Bizim prinsipial mövqeyimiz ondan 
ibarətdir ki, bu münaqişə ölkəmizin 
ərazi bütövlüyü çərçivəsində öz həllini 
tapmalıdır. Dağlıq Qarabağ tarixi, əzəli 
Azərbaycan torpağıdır, beynəlxalq hü-
quq baxımından Azərbaycanın ayrılmaz 
hissəsidir: 

“Bütün aparıcı beynəlxalq təşkilatlar 
münaqişə ilə bağlı qərarlar, qətnamələr 
qəbul etmişlər, öz mövqeyini ortaya 
qoymuşlar. BMT Təhlükəsizlik Şurası 4 
qətnamə qəbul etmişdir, orada açıq-aydın 
göstərilir ki, işğalçı qüvvələr işğal edilmiş 
torpaqlardan dərhal və qeyd-şərtsiz çı-
xarılmalıdır. Qoşulmama Hərəkatı, İslam 
Əməkdaşlıq Təşkilatı, ATƏT, Avropa 
Parlamenti, Avropa Şurası Parlament 
Assambleyası və digər təşkilatlar oxşar 
qərar və qətnamələr qəbul etmişlər. 
Avropa İttifaqı ilə Azərbaycan arasında 
imzalanmış “Tərəfdaşlıq prioritetləri” 
sənədində Azərbaycanın ərazi 

bütövlüyünə, suverenliyinə, sərhədlərinin 
toxunulmazlığına böyük dəstək ifadə 
edilmişdir. Beləliklə, həm tarixi baxım-
dan, həm beynəlxalq hüquq baxımından 
Dağlıq Qarabağ Azərbaycanın ayrılmaz 
hissəsidir”.

Bu zaman bir məqamı da xatır-
latmaq zərurəti ortaya çıxır. Belə ki, 
Azərbaycanın Müdafiə naziri, ge-
neral-polkovnik Zakir Həsənov ötən 
il dekabrın 27-də qeyd etmişdi ki, 
dövlətimizin siyasi və iqtisadi əsaslarının 

möhkəmləndirilməsi, müdafiə qüdrətinin 
artırılması istiqamətində qəbul edilən 
qərarlar, atılan uğurlu addımlar böyük 
nailiyyətlərin əldə olunmasını təmin edir: 
“Görülən işlər bütün sahələrdə olduğu 
kimi, ordu quruculuğu prosesinə də 
müsbət təsirini göstərib. Əminliklə deyə 
bilərik ki, 2019-cu il Azərbaycan Ordusu 
üçün də uğurlu olub”.

Nazir vurğulamışdı ki, il ərzində 
Azərbaycan Ordusunun qoşun növləri 
cəlb edilməklə bir neçə genişmiqyas-
lı təlim, birlik və birləşmələrin iştirakı 
ilə 70-dən çox əməliyyat-taktiki və 
komanda-qərargah təlimi və məşqi 
keçirilib: “Eyni zamanda, hazırlıq planına 
uyğun olaraq, tədris ilində 15-dək bri-
qada taktiki, 300-dən çox tabor (divizi-
on) taktiki təlimi, eləcə də Hərbi Hava 
Qüvvələrində 80-dən artıq taktiki-uçuş 
və Hərbi Dəniz Qüvvələrində 6 gəmi-
döyüş təlimi icra olunub”.

Çox təəssüf ki, Ermənistan rəhbərliyi 
bu reallıqları nəzərə almaq dərəcədə 
intellektə malik deyildir. Belə ki, ötən il 
Ermənistan rəhbərliyinin münaqişə ilə 
əlaqədar verdiyi cəfəng bəyanatlarla da 

yadda qaldı. Eləcə də, keçən il 
həmin bəyanatların Azərbaycan 
Prezidenti tərəfindən alt-üst 
edilməsi ilə də tarixləşdi. Ötən il 
onlar hətta deyirdilər ki, “Dağlıq 
Qarabağ respublikası” müstəqil 
dövlətdir və Azərbaycan bu 
“müstəqil dövlət”lə danışıqlar 
aparmalıdır. İlham Əliyev öz 
qətiyyətli və dərin məntiqə, 
dəlillərə söykənən arqumentləri 
ilə sübut etdi ki, bu, yalandır, 

Dağlıq Qarabağ müstəqil dövlət de-
yil, heç bir ölkə bu qanunsuz qurumu 
tanımayıb, o cümlədən Ermənistan da 
tanımayıb və bu il ərzində danışıqlar 
prosesi Ermənistan və Azərbaycan 
arasında aparılmışdır: “Beləliklə, bu 
cəfəng tezis tamamilə darmadağın 
edilmişdir. Gah deyirdilər ki, Dağlıq 
Qarabağ Ermənistandır və nöqtə. Belə 
populist bəyanatlar vermək olar, amma 

bu populist bəyanatların arxasında 
dayanmaq mümkün deyil. Bu da yalan-
dır, Dağlıq Qarabağ Ermənistan deyil, 
bütün dünya bilir və mən bunu bir daha 
bəyan etmişəm ki, Dağlıq Qarabağ 
Azərbaycandır və nida işarəsi”.

Azərbaycan xalqı və beynəlxalq 
arenadakı dostlarımız əmindirlər ki, 
dövlət başçımızın ardıcıl, düşünülmüş 
siyasəti münaqişənin həllinə gətirib 
çıxaracaq. Ölkəmizin iqtisadi və siyasi 
gücü, hərbi qüdrəti, demoqrafik artım 

sürəti-  bütün bu amillər Azərbaycanın 
mövqeyini möhkəmləndirir. Xalq inanır ki, 
Azərbaycan öz ərazi bütövlüyünü bərpa 
edəcəkdir. Elə dövlət başçımız da bu 
fikirdədir: “Buna nail olmaq üçün biz daha 
da güclü olmalıyıq və bu istiqamətdə bu il 
böyük addımlar atılmışdır”.

Hazırladı: 
İttifaq MİRZƏBƏYLİ, “Xalq qəzeti”

Qlobal müstəvidə yaran-
mış mürəkkəb şəraitdə qardaş 
və dost ölkələrlə münasibətləri 
dərinləşdirməyə çalışan Azərbaycan 
türk dünyasında özünəməxsus möv-
qeyi və yeri olan türkdilli ölkələrlə 
əməkdaşlığın inkişaf etdirilməsini 
də strateji vəzifə sayır. Buna görə 
də, rəsmi Bakı türk dünyası ölkələri 
arasında münasibətlərin daha da 
güclənməsinə və inkişafına öz 
töhfəsini verən Türk Şurasının 
fəaliyyətini mühüm amil hesab edir. 
Azərbaycan malik olduğu iqtisa-
di-siyasi potensialdan yararlana-
raq təşkilatın fəaliyyət dairəsinin 
genişlənməsinə, eləcə də türk 
dünyası ilə sıx tarixi bağlılığı və 
xoş münasibətləri olan ölkələrlə 
münasibətlərin möhkəmlənməsinə 
yönəlmiş addımları dəstəkləyir. 

Bu, bir tarixi faktdır ki, türk 
dünyası geniş coğrafi məkanı əhatə 
edir. Şübhəsiz ki, bu coğrafi ərazinin 
dünyanın diqqət mərkəzində olması 

təbiidir. Bu fakt türkdilli ölkələri daha 
sıx birləşməyə, malik olduqları poten-
sialdan maksimum dərəcədə faydalan-
mağa sövq edir. Hazırda beynəlxalq 
aləmdə özünəməxsus yer tutmağı 
bacaran türk dünyasının qlobal siyasi 
proseslərə birbaşa və dolayısı ilə təsir 
göstərməsi artıq tarixi gerçəklikdir. 

Xatırladaq ki, 2009-cu il oktyab-
rın 3-də Naxçıvanda təsis olunmuş 
Türk Şurasının əsas məqsədləri 
parlamentlərarası əməkdaşlığın 
keyfiyyətcə yeni mərhələsi olan 
parlament diplomatiyası vasitələrinin 
köməyi ilə dövlətlər arasında si-
yasi dialoqun daha da inkişaf 
etdirilməsinə kömək göstərməkdən, 
tarix, mədəniyyət və dil ümumiliyinə 
əsaslanaraq, milli qanunvericiliklərin 
yaxınlaşdırılması və parlamentlərarası 
əməkdaşlığa dair digər məsələlərdə 
qarşılıqlı fəaliyyətin daha da sıxlaşdı-
rılmasından ibarətdir. Bundan başqa, 
türkdilli ölkələr və digər region ölkələr 
arasında qarşılıqlı surətdə faydalı və 

bərabərhüquqlu əməkdaşlığın inkişaf 
etdirilməsinə kömək göstərilməsi, 
tərəf ölkələrin qanunvericiliklərinin, 
o cümlədən mədəni irsin, tarix, 
incəsənət, ədəbiyyat və ümu-
mi əhəmiyyət kəsb edən digər 
dəyərlərin qorunması və gələcək 
nəsillərə ötürülməsinə yönəlmiş 
qanunvericiliklərinin yaxınlaşdırıl-
ması üzrə tövsiyələrin verilməsi, o 
cümlədən tərəflər arasında siyasi, sosi-
al-iqtisadi, mədəni, humanitar, hüquqi 
və digər sahələrdə əlaqələrin inkişaf 
etdirilməsinə kömək göstərilməsi də 
təşkilatın məramına daxildir. 

Üzv dövlətlər və müşahidəçilər 
arasında tarixi İpək Yolunu canlan-
dırmaq və onu yeni infrastruktur 
layihələri ilə yaxşılaşdırmaq üçün 
əməkdaşlığın intensivləşdirilməsi də 
Türk Şurasının məqsədidir və tərəflər 
bunu iqtisadi əlaqələrin əsas dayaq-
larından biri hesab edirlər. Ona görə 
ki, yeni nəqliyyat-kommunikasiya 
təşəbbüsləri təkcə regional inteqrasiya-
ya töhfə vermir, həm də Türk Şurasına 
üzv dövlətlər və müşahidəçilər arasın-
dakı əməkdaşlığı da artırır. Nüfuzlu 
mütəxəssislərin də dediklərinə görə, 
idarəetmə oxunun Asiyaya keçdiyi 
yeni dünya düzənində Türk Şurası 
vacib rol oynayacaq. Belə ki, Türk 
Şurasının fəaliyyəti gələcəkdə də “Bir 
kəmər, bir yol” layihəsinin köməyi ilə 
iqtisadi, siyasi və sosial baxımdan in-
kişaf edəcək və dərinləşəcək. Xatırla-
daq ki, şura yaradılan zaman dünyada 
türkdilli olaraq qəbul edilən 6 dövlət 
olsa da, onlardan sadəcə 4-ü bu quru-
ma üzv olmuşdu. Türkmənistan BMT 
tərəfindən qəbul edilən tərəfsizlik 

statusu səbəbindən, Özbəkistan isə 
qapalı xarici siyasət kursu həyata 
keçirdiyi üçün şuraya üzv olmamışdı. 
Amma ötən 11 il ərzində yaşanan bir 
çox dəyişiklik təşkilata üzv olmaq 
üçün dövlətlərdə marağı artırmışdır. 
Avropa İttifaqının üzvü olan Macarıs-
tanın da Türk Şurasının müşahidəçi 
üzvü olması, Özbəkistanın isə təşkilata 
qatılması Türk Şurasının artan statu-
sunu təsdiqləməklə yanaşı, qurumun 
təsir dairəsinin genişləndiyini, ciddi 
beynəlxalq təşkilat kimi statusunu 
nümayiş etdirdi. 

Türk Şurasının fəaliyyəti üzv 
dövlətlər arasında əməkdaşlığın geniş 
spektrini əhatə edir və siyasi, iqtisadi 
və humanitar sahələrdə əlaqələrin 
inkişafını hədəfləyir. Siyasi sahəyə 
tərəflər arasında qarşılıqlı etimadın 
möhkəmlənməsi, regionda və onun 
hüdudlarından kənarda sülhün təmin 
edilməsi, xarici siyasət məsələləri 
üzrə ümumi mövqelərin nümayiş 
etdirilməsi, beynəlxalq terrorizmlə, 
separatçılıqla, ekstremizmlə 
və transsərhəd cinayətkarlığı 
ilə mübarizədə fəaliyyətin 
əlaqələndirilməsi, ümumi maraqlar 
çərçivəsində bütün sahələrdə səmərəli 
regional və ikitərəfli əməkdaşlığa yar-
dım edilməsi məsələləri daxildir. Bun-
dan başqa, Türk Şurası 2010-cu ildən 
etibarən seçki müşahidə missiyasını da 
həyata keçirir. Artıq belə təcrübələr də 
var ki, təşkilatın müşahidə missiyası 
üzv ölkələrdə prezident, parlament 
seçkiləri və referendumları müşahidə 
etmişdir. 

Xatırladaq ki, missiyanın 
tərkibinə TÜRKPA üzv ölkələrinin 
parlamentlərinin üzvləri, eləcə də 

TÜRKPA Katibliyinin nümayəndələri 
daxildir. TÜRKPA müşahidəçiləri 
Mərkəzi Seçki Komissiyasının 
yüksək vəzifəli rəsmiləri və hökumət 
rəsmiləri ilə görüşlər keçirir. TÜRK-
PA missiyası seçki prosesini bütün 
mərhələlərdə müşahidə edir – seçki 
məntəqələrini ziyarət edir, hazırlıq 
prosesini qiymətləndirir, seçicilər və 
seçki məntəqəsi nümayəndələri ilə 
söhbət edir, rəsmilər, eləcə də siyasi 
və ictimai təşkilatların nümayəndələri 
ilə görüşür. Müşahidəçilər 2005-ci 
ildə Birləşmiş Millətlər Təşkilatının 
Beynəlxalq Müşahidəçilər üçün 
Davranış Kodeksində təsdiq olun-
muş obyektivlik, ədalət, şəffaflıq və 
qərəzsizlik prinsiplərinə Avropa Şurası 
Venesiya Komissiyasının tövsiyələrinə 
və digər beynəlxalq hüquqi nor-
malara riayət edir. Qeyd etmək 
yerinə düşər ki, təşkilatın fəaliyyət 
təqviminə Azərbaycanda fevralın 
9-da keçiriləcək parlament seçkilərini 
izləmək missiyası daxildir. 

Əlbəttə, Türk Şurasına üzv 
dövlətlər arasında ticarətin daha 
da artırılmasına ehtiyac duyulur. 
Buna görə də, qarşılıqlı ticarət və 
sərmayələr üçün əlverişli şəraitin ya-
radılması, hərtərəfli və balanslaşdırıl-
mış iqtisadi artıma, sosial və mədəni 
inkişafa, nəqliyyat, logistika, turizm, 
innovasiya texnologiyaları üzrə birgə 
fəaliyyətə səy göstərilməsi iqtisadi 
sahənin əhatə etdiyi məsələlərdir. 
Mütəxəssislərin sözlərinə görə, həm 
ticarət əlaqələrinə, həm də turizm 
əlaqələrinə müsbət təsir göstərən 
fəaliyyətin daha da gücləndirilməsi 
üzv dövlətlər arasında iqtisadi inteq-
rasiyanı sürətləndirəcək. Belə proq-
nozlaşdırılır ki, növbəti illərdə Türk 
Şurasının qarşısında dayanan əsas 
vəzifələrdən biri də məhz iqtisadi in-
teqrasiyanı dərinləşdirmək məqsədilə 
iqtisadi əlaqələri genişləndirməkdən 
ibarət olacaq. Xüsusilə də Türk 
Şurasının 2019-cu il oktyabrın 15-də 
Bakıda keçirilən Zirvə görüşündən 
sonra üzv dövlətlər arasında 
əlaqələrin daha da intensivləşməsi 
baxımından çox böyük əhəmiyyəti 
oldu. Nəqliyyat və enerji layihələrinin 
reallaşması isə türkdilli dövlətlərin 
iqtisadiyyatına və əməkdaşlığına 
mühüm töhfə verməklə bərabər, 
təşkilatın beynəlxalq təsir dairəsinin 
genişlənməsinə də zəmin yaradır.

Səbuhi MƏMMƏDOV, 
“Xalq qəzeti”

2019-cu il Azərbaycanda cəmiyyət həyatının bütün 
sahələrində qazanılmış uğurlarla yaddaşlarda 

qaldı. Sosial sahədə həyata keçirilən tədbirlər, kadr və struk-
tur islahatları, çoxsaylı struktur layihələrinin icrası və digər 
faktlar ölkəmizin beynəlxalq aləmdəki nüfuzunun artmasını 
təmin etdi. Ancaq biz müharibə şəraitində yaşadığımıza və 
ərazilərimizin 20 faizinin hələ də işğal altında olduğuna görə 
əsas diqqətimiz xarici siyasətdəki və ordu quruculuğundakı 
uğurların artırılmasına yönəldilir.

Azərbaycanın hərbi potensialı 
ötən il daha da artmışdır

Bizim hərbi potensialımız da 
möhkəmləndi. Keçən il bir çox 
silahlar, sursatlar, hərbi texnika 
alınmışdır və Azərbaycanda isteh-
sal olunmuşdur. Təsadüfi deyil ki, 
Azərbaycan Ordusu hərbi potensi-
alına, maddi-texniki təchizatına 
və döyüş qabiliyyətinə görə dün-
yada 52-ci yerdədir. Keçən il əldə 
edilmiş nəticələr, o cümlədən hərbi 
şəhərciklərin tikilməsi, təmiri, 
yeni müasir texnika ilə təchizat 
məsələlərinin həlli bizim hərbi 
gücümüzü daha da artırmışdır.

İlham ƏLİYEV 
Azərbaycan Respublikasının 

Prezidenti

Türk Şurası yenə 
Bakıda toplaşır

Təşkilatın xarici işlər nazirləri 
növbədənkənar iclas keçirəcəklər

Fevralın 6-da Bakıda Türkdilli Dövlətlərin 
Əməkdaşlıq Şurasına (Türk Şurasına) 
üzv dövlətlərin xarici işlər nazirlərinin 
növbədənkənar iclası keçiriləcək. Yarandığı 

vaxtdan ötən qısa müddət ərzində türkdilli ölkələr 
arasında münasibətlərin inkişafına öz müsbət təsirini 
göstərən təşkilatın dünyada vacib güc mərkəzinə 
çevriləcəyi proqnozlaşdırılır. Türkdilli ölkələrin malik 
olduğu iqtisadi-siyasi potensial məhz belə deməyə 
əsas verir.

Azərbaycan gəncləri 
islahatları dəstəkləyirlər 

Məlum olduğu kimi, ulu öndər Heydər Əliyevin 1997-
ci ildə imzaladığı sərəncamla “2 Fevral – Azərbaycan 
Gəncləri Günü” elan edilib. Həmin vaxtdan etibarən, 
ənənəvi olaraq, hər il 2 fevral Azərbaycanda Gənclər 
Günü kimi təntənəli şəkildə qeyd olunur. Sevindirici 
haldır ki, təməli ümummilli lider Heydər Əliyev tərəfindən 
qoyulan dövlətin gənclər siyasətini Prezident İlham Əliyev 
uğurla davam etdirir.

Fəxrlə demək lazımdır ki, Azərbaycan dövləti 
gənclərin ölkəmizin ictimai-siyasi həyatında layiqincə 
təmsil olunmaları üçün hər cür şərait yaradıb. Bu gün 
onlar icra, qanunvericilik və hüquq-məhkəmə strukturla-
rında geniş təmsil olunurlar. Özəl sektorda da gənclər öz 
təşəbbüskarlıqları ilə fərqlənirlər. 

Son vaxtlar gənclərin ölkənin ictimai-siyasi 
həyatında fəallaşması aşkar hiss olunur. Yeri gəlmişkən, 
Azərbaycanın ictimai-siyasi həyatında fərqlənən çox say-
da gənclər Milli Məclisin deputatlığına namizəd qismində 
qoşulublar. Bunu, əlbəttə, yalnız təqdir etmək olar. 

Bu il fevralın 9-da ölkəmizdə parlament seçkilərinin 
son, həlledici mərhələsi – səsvermə prosesi keçiriləcək. 
İnanıram ki, səsvermə hüququ olan gənclərin çoxu 
bu mühüm kampaniyada fəal iştirak edərək, ən layiqli 
namizədlərə səs verəcəklər. 

Sonda bir məqamı fəxrlə vurğulamaq istərdim. 
Gənclər Günü MDB məkanında və Şərqi Avropa ölkələri 
arasında ilk dəfə olaraq məhz müstəqil Azərbaycanda 
təsis olunub. Bəli, Azərbaycan dövləti gənclərə böyük 
inam və qayğı göstərir. Biz gənclər bu etimadı bir-birindən 
uğurlu, əməli işlərlə doğrultmağa borcluyuq. 

Habil NİFTALI, 
“Optimist” Sosial Problemlərin 

Həllinə Yardım İctimai Birliyinin rəhbəri 

“2 FEVRAL – 
Azərbaycan Gəncləri 
Günü” ölkəmizdə hər il 
böyük coşğu ilə qeyd 
olunur. Fikrimcə, bu il 
bayram əhval-ruhiyyəsi 
daha yüksəkdir. Əsas 
səbəb isə budur ki, 
Prezident İlham Əliyevin 
rəhbərliyi ilə ölkəmizdə hərtərəfli islahat-
lar aparılır. Baş verən müsbət dəyişikliklər 
gənclərin dövlətimizin və xalqımızın parlaq 
gələcəyinə olan dərin inam və ümidlərini 
daha da artırıb.

